
Nafarroako eta Lapurdiko sanitarioek toxikomaniei eta zainketa aringarriei buruzko esperientziak trukatu zituzten atzo Cambo les Bains-en (Frantzia)

Frantziako adituek Nafarroako Gobernuak bi arloetan dituen planen izaera diziplinarteko eta erakunde artekoa goraipatu zuten 
Osteguna, 2009ko otsailaren 26a.  Cambo les Bains-en (Lapurdi, Pirinio Atlantikoak, Frantzia) Lapurdiko eta Nafarroako osasun arloko profesionalen arteko esperientziak trukatu ziren atzo, Pax Christi Frantzia mugimendu katoliko eta bakezaleak bultzatuta, udalerri horren eta Nafarroako Gobernuko Osasun Departamentuaren laguntzaz.

Jardunaldian bi gai nagusi jorratu ziren: lehenengo eta behin, drogazaletasunaren prebentzioa eta artapena eta, ondoren, gaixo terminalen zainketa aringarriak eta laguntza.
Nafarroatik Fermín Castiella Drogazaletasunaren Foru Planaren zuzendaria, Jesús Domínguez eta Mariví Mateo arlo horretako teknikariak, eta Alain Giacchi Tafallako erizain eta zainketa aringarrietako aditua joan ziren Cambo les Bains-era. Lapurditik Jean Louis Pétrissans eta Fréderic Duval medikuek toxikomaniei eta zainketa aringarriei buruzko hitzaldiak aurkeztu zituzten, hurrenez hurren. 
Ekitaldiaren buru Vicent Bru Cambo les Bains-eko alkaeta, Marc Aillet Baionako gotzaina eta Marie Caïs Pax Christi Mugimenduko lurralde-ordezkaria izan ziren.
Esperientziak trukatzeko Cambo herria hautatu da udalerri horretan osasunaren inguruko negozio-erakarpenerako poloa sortu delako, eta gaur egun arlo ekonomiko horretan herritarren %60 inguruk lan egiten dutelako, zuzenean edo zeharka. Urte osoan 820 ohe inguru eskaintzen dituzten osasun-establezimenduak eta egoitzak daude herri horretan.

Lapurdiko herriak negozio-ideia moduan hartu ditu iraganeko “bainuak” (izen frantsesak adierazten duen moduan) eta gaixo infekziosoen zainketa, eta gaur egun osasun-zerbitzuen sorta zabala eskaintzen du: aisiara bideratuak (termalismoa), zainketa bereziak behar dituzten pertsonen artapena (mina, arnasketa-erasanak, estresa, arazoak elikadurarekin eta drogamenpekotasuna…).

Nafarroaren eta Lapurdi probintzia frantsez-euskaldunaren arteko topaketa profesionalak sustatzeko ekimena Baionako François Esponde apaiz eta kazetariaren eskutik sortu zen. Foro hau Foru Komunitatera 2006ko Xabieradaren ondorioz egindako bisitak eta efemeride horretarako antolatutako ospakizun-ekitaldiak oinarri hartuta bultzatu zuen.

Nafarroaren plangintza drogazaletasunaren eta zainketa aringarrien arloan
Nafarroako eta Lapurdiko adituen arteko topaketan argi geratu zen Pirinioen alde bakoitzean dauden osasun-egituren eta gizarte-artapen publikoko egituren arteko desberdintasuna, baita zainketa aringarrien eta drogazaletasunaren arazoei aurre egiteko aniztasuna ere.

Nafarroan, bi arloen inguruko plangintzak aurreratuak dira, eta egon dagoen oinarrizko artapen publikoaren ehun zabala, baliabide aurreratuenak eta beste administrazio batzuen parte-hartzea koordinatu nahi dira (batez ere, toki entitateena). Frantziaren kasuan, osasun-sare espezializatua hobetu nahi da (ospitaleak, osasun-zentroak…), herritarrei eta gaixoei zerbitzuak emateko bide nagusi moduan.
Zerbitzu aringarriei dagokienez, gainera, Frantziako gizarte-ohituraren arabera heriotzan espezializatutako ospitale- edo osasun-zentroak hautatzen dira, eta hautaketa hori gaixo terminalek eta familiakoek elkarrekin egiten dute. Nafarroan, aldiz, joera guztiz aurkakoa da, hau da, gaixoek eta familiakoek nahiago dute etxean hiltzea, osasun-zerbitzuen laguntza egokiarekin.

Jesús Domínguez hezitzaileak eta Mariví Mateo medikuak Drogazaletasunaren Foru Plana eta kontsumoak eta abusuak prebenitzeko estrategia (familiatik, hezkuntza-zentroetatik eta toki eta foru erakundeetatik) eta toxikomaniak modu koordinatuan artatzeko estrategia azaldu zituzten, buru-osasunaren sarea drogazaletasuna duten pertsonak artatzeko ardatz nagusia izanik. 
Zainketa aringarriei dagokienez, eta gaixo onkologikoak mota honetako laguntza espezializatuaren bost erabiltzailetik lau direla kontuan hartuta, Alain Giacchi Tafallako Osasun Zentroko erizainak azaldu zuen 2008an Nafarroan 1.470 pertsona hil zirela minbiziaren eraginez, eta horietatik %70ek zainketa horiek etxean behar izan zituztela. Giacchik nabarmendu zuen Nafarroako Osasun Zerbitzuak ospitale-baliabideak eta etxean eta telefonoz artatzeko baliabideak konbinatzen dituela, eta osasun-zentroetako talde sanitarioek inplikazio handia dutela mina duten gaixo hauei laguntzeko (espezialistek etxean egindako lau bisitatik hiru gaixoaren familia-medikuak eta –erizainak egin zituzten).
Frantziako esperientziak zainketa aringarrietan eta alkoholismoan
Frantziaren aldetik, Fréderic Duval Annie-Enia tokiko medikuntza-zentroko medikuak eta Jean Louis Pétrissans Baionako psikiatrak zainketa aringarriei eta alkoholismoari buruzko hitzaldiak eman zituzten, hurrenez hurren.

Duval medikuak zainketa aringarrien arloko Frantziako sistema azaldu zuen, lau motatako baliabide asistentzialak konbinatzen dituztenak eta Pirinio Atlantikoen eskualdean daudenak: zainketa aringarrien unitate bereziak ospitaleetan; artapen-ekipo mugikorrak ospitaleen zerbitzura; etxeko arretan espezializatutako ekipoak; eta ospitalez kanpoko osasun-zentroetan zainketa aringarrietarako erreserbatutako oheak. 
Duvalek berak lan egiten duen egoitzako artapena azaldu zuen sakonago. Cambon entzuterik handiena duenetako bat da eta gaixoen eta profesionalen artean aitorpen handia du. Era berean, Duvalek gai orokorragoak jorratu zituen, hala nola gaixo terminalei eta familiei geroko doluan laguntzeko beharra, adostasun informatuko dokumentuetan kontzientzia edo gaitasun kognitiboa galtzen denetik zer motatako laguntza terminala jaso nahi adieraztearen egokitasuna, eta azken eutanasia-eskaeren kasu mediatikoetatik sor daitezkeen arazo etikoak.
Bestalde, Jean Louis Pétrissans psikiatrak alkohol-adizioaren ezaugarriei buruzko hitzaldia eman zuen, eta horretarako arazo hori zuten bi sexuetako 91 pertsonaren inguruko azterketaren ondorioak erabili zituen (batez besteko adina 50 urtekoa zen). Medikuaren esanetan, 18 hilabete igaro ondoren, pertsona horien %33k edateari utzi zioten, %23k ez zuten egin, eta %44k aldizka edaten jarraitzen zuten. 
Hala ere, edateari utzi eta ondo zeuden pertsonen ehunekoa %21 baino ez zen, eta abstemioa izan eta ondo ez zeudenen ehunekoa %11 zen (oro har, depresio motako arazoekin). Era berean, medikuak erakutsitako datuen arabera, alkoholismoaren tratamenduak arrakasta handiagoa du diziplina arteko ikuspegitik jorratzen denean, baina alkoholaren menpekotasuna gaixotasun kronikoa eta artatzeko zaila dela azpimarratu zuen, eta askotan arazo psikologikoei lotuta egoten dela. Frantziako herritarren %4,5ek dute arazo hori.

Oharra: www.navarra.es helbideko “Aktualitatea” atalean ekitaldi honetako bi argazki eta Nafarroako eta Lapurdiko osasun-profesionalen aurkezpen osoak eskaintzen dira.

